
અક્રૂરકૃતં શ્રીકૃષ્ણસ્તોત્રમ્

પ્રત્યુવાચ સ તં કૃષ્ણમાશ્ચર્યં ભવતા વિના ।
કિં  ભવિષ્યતિ લોકેષુ ચરેષુ સ્થાવરેષુ ચ॥ ૧॥
તત્રાશ્ચર્યં મયા દૃષ્ટં યત્કૃષ્ણ ભુવિ દુર્લભમ્ ।
તદિહાપિ યથા તત્ર પશ્યામિ ચ રમામિ ચ॥ ૨॥
સંગતશ્ચાસ્મિ લોકાનામશ્ચર્યેણેહ રૂપિણા ।
અતઃ પરતરં કૃષ્ણ નાશ્ચર્યં દ્રષ્ટુમુત્સહે॥ ૩॥
કો વાયં ત્રિષુ લોકેષુ વિસ્મયં ભવતા વિના ।
નમઃ સર્વાત્મને તુભ્યં વિસ્મયાય જગત્પતે॥ ૪॥
નમોઽસ્તુ દેવદેવેશ તુભ્યં સર્વાત્મને નમઃ ।
નમોઽસ્તુ વિષ્ણવે તુભ્યમમેયાય જગત્પતે॥ ૫॥
કિં  વાનેન જગન્નાથ કૃતકૃત્યોઽસ્મિ સાંપ્રતમ્ ।
કૃત્યશેષં સદા વિષ્ણો કિમુત્સૃજસિ સાંપ્રતમ્॥ ૬॥
તદાગચ્છ ગમિષ્યામઃ કંસરાજપુરીં  પ્રભો ।
યાવન્નસ્તં વ્રજત્યેષ દિવસાન્તે દિવાકરઃ॥ ૭॥
ઇતિ હરિવંશાન્તર્ગતં અક્રૂરકૃતં શ્રીકૃષ્ણસ્તોત્રં સમ્પૂર્ણમ્ ।
હરિવંશ । અનુબન્ધ - પરિશિષ્ટ । અધ્યાય ૭૦.૩૬-૩૯॥

